
319/2015 ERABAKIA


Ingurumen eta Hirigintza Saila

Ingurumen eta Biodibertsitate Zerbitzua
Esp. zk.: 15/120
Onartzea Betoño haitzeko basabidea ibilbide berde izendatu dadila Arabako Lurralde Historikoko Ibilbide Berdeen Sarearen katalogoan sartzeko.

Diputatuen Kontseiluaren 42/2013 Foru Dekretuak Arabako Lurralde Historikoko Ibilbide Berdeen Sarearen Katalogoaren sorrera, antolaketa eta funtzionamendua onartzen ditu, 1/2012 Foru Arauak, ibilbide berdeenak, 10. artikuluan xedatzen duenarekin bat etorriz. Katalogoa administrazio izaerako erregistroa da, formatu elektronikoan edota dokumentu formatuan egina, non sartzen diren Arabako Lurralde Historikoko ibilbide berde guztiak (bide berdeak, ibilbide berdeak edo zidor berdeak), bai Diputatuen Kontseiluaren erabakiz adierazpena jaso dutenak, bai aurrerantzean adierazpen hori jasotzen dutenak. Katalogoa ibilbideen sarea babesteko, hobetzeko eta kudeatzeko funtsezko tresna da. Ibilbide berde bat Katalogoan sartuz gero, Ibilbide berdeen Foru Arauan ezarritako antolamendua eta araubidea aplikatu behar zaizkio.
Horiek horrela, martxoaren 27ko 119/2015 Foru Aginduaren bidez Betoño haitzeko basabidea ibilbide berde izendatzeko prozedurari ekin zitzaion Arabako Lurralde Historikoko Ibilbide Berdeen Sarearen Katalogoan sartzeko. 
Betoño haitzeko basabidearen trazadura eta ezaugarriak aztertu ziren, hura ibilbide berde izendatu eta Katalogoan sartze aldera, eta ondoren, 1/2012 Foru Arauak, ibilbide berdeenak, ezarritakoa betez, trazadurak zeharkatzen dituen lurren jabe diren toki erakundeen eta gaia dela eta interesa duten foru sailen entzunaldiko izapidea hasi zen, izapide hori bete behar baitzen urtegiko ibilbidea aipatutako erregistro administratiboan sartu aurretik. Horretarako dosierra eman zitzaien, bertan jaso beharreko informazioarekin. Hona hemen dosierraren edukia: 
· Ibilbidearen sailkapena: bide berdea, ibilbide berdea edo zidor berdea.
· Ibilbidearen izena eta maila: lehentasunezko, eskualdeko edo tokiko interesekoa.
· Trazaduraren deskribapena eta ezaugarriak. Ibilbidearen hasierako eta amaierako puntuak. Ibilbidearen luzera. Zeharkatzen dituen udalerriak.  Ibilbidearen zerbitzurako diren gune eta instalazio iraunkorrak  
· Erabilera motak eta erabiltzeko araubidea. Ibilbideak dituen beste lurralde erabilera batzuk: landa bideak, abelbideak eta basabideak.
· Sareko beste ibilbide batzuekiko loturak. Ibilbidearen inguruko naturaren eta paisaiaren kalitatea. Etorkizunean ibilbidea luzatzeko edota ibilbidea eta inguruak hobetzeko esku hartzeen proiektuak.
· Eranskin kartografikoa.

Entzunaldiko epean hiru erantzun jaso dira, ukitutako honako entitate eta sail hauek igorritakoak:

· Gasteizko Udala. Nekazaritza Plangintza eta Kudeaketarako Unitatea.
· Arabako Foru Aldundiko Nekazaritza Saileko Nekazaritza Garapenerako Zerbitzua.

· Arabako Foru Aldundiko Ingurumen eta Hirigintza Saileko Mendi Zerbitzua.

Vitoria-Gasteizko Udalaren kasuan, jasotako ekarpenek erregistroko dokumentazioaren edukia osatzen dute, Udalaren dokumentu basean bildutakoarekin alderatu ondoren. Jasotako informazio gehigarria interesgarria da eta beraz, erregistroko fitxaren ataletan sartu da. Era berean, “Erabilera moten definizioa eta erabiltzeko araubideari“ dagokion atalean, Aldundiaren basoko bideen inbentarioa alde batera utzita, zidorraren tarte bat basokoa dela aitortu beharko litzatekeela ikusi dute. Zentzu horretan, ondorengo azalpena gehitu zaio erregistroko fitxari:
· “Inbentarioan sartutako bideekin bat datozen tarte horiez gain, kontuan hartu beharko da ibilbidearen zidor berdearen tarteari ematen zaion basoko erabilera, 2,8 kp-tik (ibilgailuentzako hesitik hasita) 4,7 kp-raino (inbentarioan sartutako 59I11 basoko bidearekin batzen den punturaino). Basoko bideen inbentarioan agertzen ez bada ere, onura publikoko mendi batetik pasatzen da bere osotasunean".

Bestalde, Arabako Foru Aldunditik bertatik bi ekarpen jaso dira entzunaldiaren prozeduran. Alde batetik, Nekazaritza Sailaren Nekazaritza Garapenerako Zerbitzuarekin egiaztatu da erregistratuta dauden nekazaritza bideekin bat datozen Betoño haitzeko basabidearen tarte guztien zerrenda, 1/2012 Foru Arauak, Arabako ibilbide berdeenak, 3. artikuluan aurreikusitakoa aplikatzeko eta bi erregistroak ondo koordinatuta egoteko, aipatutako 1/2012 Foru Arau horrek bigarren xedapen gehigarrian aurreikusten duen moduan, eta ez da akatsik aurkitu. Hala ere, jakinarazi du landa bideen erregistroa eguneratzeko informazio geografikoaren sistema egokitzeko egin duten lanaren ondorioz, bideen izendapen kodeak aldatu dira eta identifikaziorako nomenklatura berria dute, ibilbide berdeen erregistroko fitxan ageri dena.  
Bestetik, Ingurumen eta Hirigintza Sail honetako Mendi Zerbitzuaren ekarpena jaso da. Bertan, lehenengo eta behin, erregistro fitxan jasotako datu kartografikoak berretsi ditu, ibilbideak zeharkatzen dituen onura publikoko mendiei dagokienez. Era berean, eta 1/2012 Foru Arauak, Arabako ibilbide berdeenak, 3. artikuluan xedatutakoari jarraiki, erregistroko fitxan ageri diren inbentarioan bildutako basoko bideekin bat datozen tarteei buruzko datuak haien informazio basean ageri diren datuekin erkatu dituzte. Horrela, Ibilbide Berdearen erregistroko fitxan ageri den informazioa eguneratu da. Bigarrenik, ibilbide berdeak erabiltzaile asko erakartzen dituenez,  89/2008 Foru Dekretuak, onddoen, landareen, loreen eta baso fruituen aprobetxamendua erregulatzen duenak, eta 11/2007 Foru Arauak, mendienak, VII. tituluan xedatutakoa betetzen dela zabaltzea proposatu dute. 
Horrenbestez, Ingurumen eta Hirigintza Saileko foru diputatuak proposatuta, eta Diputatuen Kontseiluak gaur bertan egindako bilkuran gaia aztertu ondoren, hauxe

ERABAKI DA

Gauza bakarra. Onartzea Betoño haitzeko basabidea ibilbide berde izendatu dadila Arabako Lurralde Historikoko Ibilbide Berdeen Sarearen katalogoan sartzeko.
Ebazpen honen eranskinean Katalogoko erregistro fitxa jaso da.

Vitoria-Gasteiz.

